
Nandikrita Shiva Stuti

నన్దీకృతా  శివస్తుతిః

జయాన్ధకాన్తక  మఖపురస్మరగజాన్తక ।
జయ షణ్ముఖ విఘ్నేశ సున్దరస్మిత  సన్ముఖ ॥ ౧౧॥
జయ ప్రణవనాదాదివేదాన్తవచనాతిగ  ।
జయ విశ్వాధికాశాస్య ధనవాహాఘభేదక ॥ ౧౨॥
జయ ధీరతరామేయ పన్నగా కల్పసచ్ఛద ।
జయ కల్పాణశైలోద్యరివాణ  మహాభుజ ॥ ౧౩॥
జయ ఝఙ్కారఫూత్కారకృతాహీశ్వరసిఞ్జిత  ।
జయ విశ్వజనాధార చన్ద్రచూడ  చరాచర ॥ ౧౪॥
జయ టఙ్కమహాహస్తనృత్యద్రఙ్గమహానట   ।
జయ నృత్యప్రభగ్నోరుధరాధోత్థితకామఠ   ॥ ౧౫॥
జయాహీశమణీజాలఫణావిశ్రాణితామ్బర  ।
జయ మన్దరకైలాసమౌలిసఞ్చారపావిత   ॥ ౧౬॥
జయ త్రిదశకార్యోద్యన్నేత్రోజ్వలితమన్మథ   ।
జయ కామద కాలారే భక్తశైవజనాధిప  ॥ ౧౭॥
జయ దీనదయాపార గణవీర ధనాధిప ।
జయ మన్దారసన్తాన  పారిజాత సుచన్దన  ॥ ౧౮॥
జప భూనభరాపార దిగ్గజాధిప  దేవప ।
జయ పావితలోకాదే ఫణీశ ఫణమౌలిక ॥ ౧౯॥
జయ విశ్వజనోద్బోధ బన్ధహృద్బన్ధకారక   ।
జయ భద్రద  భస్మాఙ్గ జగద్భరణతత్పర ॥౨౦॥
జయ మాయామయాతీత మాతృమానవివర్జిత  ।
జయ యన్త్రపరాజయ్య  యజమానహరావ్యయ ॥౨౧॥
జయ రాత్రిచరాక్షయ్య  మహేశ శివశఙ్కర ।

జయ విశ్వవిధానాదివినాశన మహానల ॥౨౨॥
జయ సామమహానన్దస్తోభసమ్భవహర్షిత   ।
జయ శమ్భో శివామేయ శమనాన్తకర ప్రభో  ॥౨౩॥
జయ దోషవిషాకారదగ్ధదేవాభయప్రద   ।
జయ సర్వసురాధీశ సర్వజ్ఞ పరమేశ్వర ॥౨౪॥
జయ హేతిధరాపార హరహన్తహనాహన ।
జయ బ్రహ్మ  మహాక్షేత్రసమ్మక్షాధ్వరశిక్షక  ॥౨౫॥
మదనదమన శమ్భో కాలకాల ప్రసీద

మధుమథనకటాక్షేద్భూతపాదాబ్జ శమ్భో ।
వరఘరగిరికన్యానాయకావాద్యముగ్ధ

త్వయి సదయ ఘనాబ్ధౌ కామితా కామితాఽనః ॥౨౬॥
ద్విరదానన తాత వీతశోక మురజమ్భాన్తకమౌలివన్ద్యపాద  ।
పురవర్గానలనేత్రపాలికీలానలతూలాయితకామ   కామితాఙ్గ ॥౨౭॥
మదముదినకరేణుయూథనాథోద్ధృతచర్మామ్బర  సాక్షిఫల శమ్మో ।
గలతరలగల ప్రసీద  విశ్వాధిక కాలాన్తక పాహి మామనాథమ్ ॥౨౮॥
॥ ఇతి శివరహస్యాన్తర్గతే  శివాఖ్యే నన్దీకృతా  శివస్తుతిః సమ్పూర్ణా ॥
-॥ శ్రీశివరహస్యమ్  । శివాఖ్యః చతుర్థాంశః  । అధ్యాయః ౫ । ౧౧-౨౮॥
- .. shrIshivarahasyam . shivAkhyaH chaturthAMshaH . adhyAyaH 5 . 11-28..

Notes: Nandī నన్దీ eulogises Śiva శివ when He appears, following Nandī’s penance.

